






RAM – RUBRIKA 
AKTIVNIH MLADIH

Izudin Beganovic

Rubrika aktivnih mladih prostor je u okviru kojeg 
svaki mjesec predstavljamo najvrednije stipen-
diste naše Fondacije. To su oni koji iz dana u dan 
nastoje svoje vrijeme i energiju uložiti u više cilje-
ve te na taj način poboljšati sebe, ali i svoje druš-
tvo. RAM (radna memorija) je dio računara bez 
kojeg se njegov rad ne može ni zamisliti. Na isti 
način su i naši stipendisti, koji, pored volonterskog 
aktivizma u sklopu Fondacije, izuzetno marljivo 
rade i u svojim lokalnim zajednicama, dio bez ko-
jeg naš rad zasigurno ne bi bio isti. RAM je rubrika 
posvećena onima koji svakodnevno aktivno rade 
na tome da poboljšaju svoje društvo i unaprijede 
sebe, stoga nam je zadovoljstvo svakog mjeseca 
govoriti o nekome od njih, a ovoga puta ta čast 
pripala je �N�Æ�ž���3�S�ž�„�����'�å�S�\�µ�3���ž�_

Izudin Beganović je student Medicinskog fakulte-
ta Univerziteta u Sarajevu i trenutno pohađa po-
sljednju, tj. šestu godinu studija. Stipendista Fon-
dacije Hastor je godinu dana i od ove akademske 
godine član je administrativnog tima Fondacije 
Hastor. 

Volontiranje u Fondaciji Hastor nije Izudinovo 
prvo iskustvo u volontiranju. Tokom srednjoš-
kolskog obrazovanja bio je član Fondacije Izvor 
nade, gdje je stekao svoja prva volonterska isku-
stva kako s mlađom populacijom tako i u lokalnoj 
zajednici. Izudin nerado priznaje da je, nakon što 
je upisao Medicinski fakultet, morao svoje vrijeme 
maksimalno posvetiti akademskoj karijeri i bio je 
primoran smanjiti obim svojih volonterskih aktiv-
nosti. Sada, u završnim godinama studija, kada su 
obaveze na fakultetu manje, ima idealnu priliku 
da svoje dosadašnje iskustvo i ljubav prema vo-
lontiranju oživi kroz aktivnosti u Fondaciji Hastor. “

Iako sam vrlo brzo prešao u 

administrativni tim, doživio 

sam divna iskustva kroz volon-

tiranje na terenu s učenicima. 

Nastojao sam uvijek da im pre-

nesem bar dio moje ljubavi pre-

ma volontiranju i uvijek sam ih 

podsjećao na najvažniju stvar: 

dobro se dobrim vraća. Ove 

godine želim da doživim novo 

iskustvo, da upoznam nove lju-

de i nadam se da ću svojim ra-

dom pomoći kako mentorima 

tako i svim učenicima kojima je 

pomoć potrebna.

3



“

U posljednje vrijeme, kako ističe, Izudin svoj rad 
nastoji fokusirati na volontiranje i produbljiva-
nje praktičnog znanja. Najnovija aktivnost takve 
vrste je volontiranje u Hitnoj pomoći. Na taj na-
čin se trudi da slobodno vrijeme iskoristi dopri-
noseći razvoju lokalne zajednice, a u isto vri-
jeme i da nadogradi i poboljša svoje znanje za 
koje su mnogi studenti, nažalost, ostali uskra-
ćeni tokom perioda pandemije virusa COVID 19. 
 
Smatra da su mladi ljudi temelj svakog društva i da 
svojim aktivnostima direktno utiču na to kakva nas 
budućnost čeka. Ponekad je potreban samo jedan 
mali podsticaj ili jedna ideja da ohrabri mlade da-
budu bolji kako za sebe tako i za svoje društvo.

“
Biti stipendista Fondacije Hastor za 

mene je velika čast i zadovoljstvo. Fi-

nansijska podrška je samo jedan se-

gment u moru stvari koje mi je omo-

gućila. Ono najvažnije što je Fondacija 

Hastor za mene uradila jeste to da mi 

je otvorila nove poglede na to koliko 

jedan pojedinac može doprinijeti druš-

tvu. Iskustvo spajanja ljudi s različitih 

područja i znanosti, a da pri tome svi 

imaju samo jedan cilj – nesebično di-

jeljenje iskustva i znanja kako bi svi 

zajedno napredovali i unaprijedili našu 

zajednicu – može se doživjeti samo u 

okvirima Fondacije Hastor.

Izudin navodi da mu je pored svega navedenog 
Fondacija Hastor omogućila i da usavrši odre-
đen vještine koje bez njene podrške ne bi bio u  
mogućnosti usavršiti. Zahvaljujući stipendiji  
uspio je položiti više nivoa njemačkog jezika, pri-
sustvovati raznim seminarima i kongresima iz 
oblasti medicine te učestvovati u raznim kurse-
vima koji su poboljšali njegove praktične sposob-
nosti na polju medicine, a sve s ciljem da, kada 
postane ljekar, nastavi nesebično i što uspješnije 
pomagati ljudima.
 
Smatra da je organizacija vremena osnova uspje-
ha u životu. Uz dobru organizaciju moguće je pro-
naći vremena i za dodatne aktivnosti i zanimacije 
bez da se našteti akademskom uspjehu.

“
Moja poruka za stipendiste je da 

uvijek gledaju da iskoriste svoje 

vrijeme u dobre svrhe. Sve na svi-

jetu možemo kupiti osim potroše-

nog vremena, ono nema cijenu i 

nikada se ne može vratiti. Zato je 

potrebno stvarati sjećanja i isku-

stva jer to će biti naš jedini pod-

sjetnik da nismo godine potrošili 

uzalud.

Ispisivanje i čitanje inspirativnih priča naših 
stipendista koje nas uče pomaganju i velikom 
značaju svakodnevnog rada na sebi naš su ko-
rak ka planiranim ciljevima. Istinsko bogatstvo 
je imati nebrojeno mnogo takvih priča pod 
okriljem samo jedne zajednice – naše Fonda-
cije Hastor.

ALUMNI MJESECA
Aida Gradašcevic

Nakon okončanja školovanja stipendisti Fonda-
cije Hastor ostaju vezani za Fondaciju kao ko-
rijen za svoje drvo. Takvo korijenje teško je po-
kidati zbog veze koja umije biti izuzetno čvrsta, 
neraskidiva i puna povezanosti, koja je ispunje-
na pozitivnim emocijama i predivnim sjećanjima 
na period školovanja koji je ostao iza njih. Tako 
bivši stipendisti Fondacije Hastor njeguju pove-
zanost s Fondacijom koja je nerijetko bila njihov 
glavni oslonac i podrška u životu. Vrijeme pro-
lazi i ljudi se suočavaju s raznim promjenama i 
mnoga sjećanja blijede kada se zamijene novim 
i interesantnijim događajima. Samo jedno u ži-
votu svakog stipendiste, ma u kojem životnom 
dobu bio, ostaje isto – privrženost Fondaciji Ha-
stor. Ovog mjeseca donosimo vam priču bivše 
stipendistice Aide Gradaščević.

Aida je osoba koja u svom poslovnom i privat-
nom životu predstavlja definiciju posvećenosti i 
predanosti onome što radi. U nastavku ove in-
spirativne priče na Aidinom primjeru primijetit 
ćete da sve možemo ostvariti samo onda kad to 
zaista i želimo i kada se dovoljno trudimo.

Aida Gradaščević rođena je u Sarajevu. Danas 
radi u Ilijašu, gdje i živi sa svojom porodicom, 
mužem i troje maloljetne djece. Pedagošku 
akademiju u Sarajevu – Odsjek za razrednu 
nastavu – upisala je 2006. godine. Nedugo na-
kon toga postala je član i stipendista Fondaci-
je Hastor. Sredinom 2010. godine stiče zvanje 
magistrice razredne nastave i tada počinje njen 
učiteljski put i rast. Također, certificirani je asi-
stent za rad s djecom s poteškoćama u razvo-
ju. Trenutno radi u Osnovnoj školi „Stari Ilijaš” u 
Ilijašu kao učiteljica. Aida u svojoj biografiji ima 
objavljen i naučni rad „Interpretacija književnog 
teksta u kombinovanom odjeljenju (mogućno-
sti i izazovi)“ u Zborniku radova učitelja Kantona 
Sarajevo.

Za sebe kaže da je veoma snalažljiva, kreativna 
i komunikativna. S užitkom i kvalitetno obavlja 
svoje radne zadatke i to joj pričinjava veliko za-
dovoljstvo. Kaže da je u poslu jako odgovorna, 
uredna, savjesna i marljiva radnica, kako samo-
stalno tako i u grupnom radu.

Tokom njenog školovanja veliki podstrek bila 
joj je upravo Fondacija Hastor. Pored finansijske 
pomoći, za nju je velika čast bila, a i još uvijek 
je, činjenica da je bila dio naše porodice. Vo-
lontiranja u kancelariji Fondacije Hastor za nju 
su, kako kaže, uvijek bila nezaboravna. Dobro 
društvo i zajedničko odgovaranje na pisma sti-
pendista Fondacije bila su poseban vid komu-
niciranja među stipendistima i jedno novo isku-
stvo svim tadašnjim studentima stipendistima 
koji su volontirali u okviru administrativnog tima. 

Aida kaže da je najbolji dio tokom aktivnog član-
stva u Fondaciji bilo volontiranje s učenicima 
stipendistima koji su pohađali škole u udaljeni-
jim mjestima. Većinu volonterskih sati obavljala 
je u Prači i u Busovači. To druženje svodilo se na 
pomaganje mlađim stipendistima u usvajanju 
znanja i vještina potrebnih za školu u tom peri-
odu. Upravo ovakav vid volontiranja Aidu je još 
više podstakao da njen životni poziv bude rad s 
djecom kojoj je uvijek maksimalno posvećena.

“U svom poslu i radu u učionici vodim se 

mišlju da je dijete u mojoj učionici meni 

samo učenik, a nekome cijeli svijet – 

tako radim i motivišem se tim malim 

bićima kako bi nekome cijeli svijet bio 

ono nešto najbolje što može biti.

Aida se kroz cijeli svoj život, školovanje i posao 
vodila vrijednostima za koje se zalaže Fondacija, 
a njen uzor u svemu tome bio je naš učitelj Ramo 
na čiji pomen Aida, kao i svi mi, ima samo div-
ne i posebne uspomene. Svoje učenike motiviše 
riječima da će ih, ukoliko budu dobri i vrijedni, 
jednog dana preporučiti Fondaciji Hastor napo-
minjući im da u Fondaciju ulaze samo najbolji i 
najvredniji učenici.

“
“

Učiteljica, to je ono što sam oduvijek 
željela biti. U nastojanju da se izgra-
dim i ostvarim svoj san još iz djetinj-
stva u mnogome mi je pomogla Fon-
dacija Hastor. Onda kada sam najviše 
trebala vjetar u leđa, pojavio se učitelj 
Ramo. Nije me privukao i zaintrigirao 
samo zbog zanimanja kojim se ranije 
bavio već zbog stava i snage kojom 
je sve nas okupljao i sve nas upući-
vao da biti član te divne porodice nije 
samo primati novčanu pomoć već da 
je to upoznavanje nekih novih dimen-
zija prijateljstva, veze, širenja znanja 
i vidika, putovanja širom naše divne 
Bosne i Hercegovine i pomaganje dru-
gim mlađim članovima naše „porodi-
ce”. Tokom svog napredovanja u stru-
ci često sam se rado sjećala učitelja 
Rame, koji nije mnogo govorio, ali je 
svojim hitrim pokretima i pogledima 
svima nama sve za vrlo kratko vrije-
me znao reći.

Aida je član Fondacije Hastor bila 5 godina, a o 
tom vremenu kaže:

“
Uvijek me je tokom članstva u Fonda-

ciji Hastor fascinirala čudna nit koja 

nas je sve povezivala. Bilo nas je iz svih 

gradova Bosne i Hercegovine, različiti, 

a isti. Družili smo se i pomagali jed-

ni drugima, dopisivali pismima, dijelili 

školske i studentske brige i probleme, 

rješavali ih zajedno i težili da uvijek, ma 

gdje bili, našu Fondaciju predstavimo u 

najboljem mogućem svjetlu.

Uz posao, svoje slobodno vrijeme posvetila 
je Udruženju „Život sa Down sindromom“ kao 
profesor razredne nastave u projektu „Asistent 
u inkluzivnom odjeljenju“. Uporedo s tim, dvije 
godine je radila u Udruženju „Budi moj prijatelj“ 
kao nastavnik na radionicama u okviru projekta 
„Inkluzija Roma u osnovno obrazovanje Kantona 
Sarajevo 2010-2012.“. Posljednjih nekoliko godi-
na dio je tima koji piše i realizuje Erasmus+ pro-
jekte. Aktivno je učestvovala i u izradi rezultata 
projekta „Priručnik dobrih praksi – Kako koristiti 
humor u nastavi?“ i „Vodič za učenike kako da 
poboljšaju socio-komunikacijske vještine upo-
trebom humora“. U priručniku koji je namije-
njen nastavnicima širom svijeta, a preveden na 
5 partnerskih jezika objavljene su Aidine dvije 
prakse od ukupno 8 iz Bosne i Hercegovine. 
Uskoro počinje realizaciju još jednog takvog 
projekta pod nazivom „Jačajmo samopouzda-
nje kod učenika u osnovnoj školi”. Tokom cije-
log svog rada u matičnoj školi urednik je i mo-
derator školskog časopisa „Ilijaški biser“ na koji 
je, kako ističe, posebno ponosna. Isti je dostu-
pan u elektronskoj formi na web-stranici škole.  
 
Iako je Aidino slobodno vrijeme, ako se to uopće 
može nazvati tako, popunjeno svim njenim ak-
tivnostima, ona odmor i bijeg od realnosti prona-
lazi u četiri zida svog ljubavlju ispunjenog doma. 
Za nju je porodica centar svijeta, a s mužem Da-
mirom se trudi da što više vremena provedu s 
Imranom, Ajlanom i Merjem, njihovom djecom.

“Moja porodica je centar mog svijeta, 

zauzima primarno mjesto u svim sfera-

ma mog postojanja i neiscrpan je izvor 

sreće i motivacije za svaki moj dan.

Za kraj Aida poručuje:

“
Onima koji sada primaju stipendiju 

Fondacije Hastor poručujem da uvi-

jek s ponosom i punih usta pričaju o 

Fondaciji, da budu ponosni na to što 

su njeni stipendisti i da ih motivaci-

ja koju imaju u Fondaciji ponuka da u 

budućnosti i oni shvate važnost poma-

ganja, upućivanja i podrške kakvu svi 

stipendisti u Fondaciji Hastor imaju. 

Šaljem mnogo pozdrava za sve one 

koji se imalo osjećaju dijelom Fondaci-

je i poručujem da uz njenu pomoć teže 

ka ostvarenju svojih dječijih snova. Ne 

mislite da je nemoguće, ja sam uspjela.

Aidina životna priča jedan je od pokazatelja koliko je 
snažna veza Fondacije Hastor i njenih sadašnjih i bivših 
stipendista. Ona je jedan u nizu primjera na kojima se 
može primijetiti posebna ljubav i privrženost Fondaciji 
Hastor svih onih koji su osjetili njenu podršku i značaj. 
Naši su uspješni alumnisti najbolja potvrda da vrijedi 
podržavati i podsticati mlade ljude jer tako ulažemo u 
bolju budućnosti, ali i kvalitetnije obrazovanje budu-
ćih generacija.

ZANIMLJIVOSTI
Fenomen aurore borealis

Polarna svjetlost je svjetlosna pojava u visokim 
slojevima Zemljine atmosfere u obliku lukova, 
pruga, zavjesa i raspršenih (difuznih) svijetlih plo-
ha. Najčešće je vidljiva u polarnim krajevima, a 
što je udaljenost od magnetskih polova veća, to 
se pojavljuje rjeđe. Na sjeveru se naziva aurora 
borealis (sjeverna zora), prema rimskoj božici svi-
tanja Aurori i grčkom bogu sjevernih ili sjeveroi-
stočnih vjetrova Boreju. Na jugu se naziva aurora 
australis (južna zora).

Šta je aurora borealis?

Danas je poznato da auroru izazivaju elektroni s 
energijama u opsegu od 1 do 15 keV, tj. elektroni 
koji su ubrzani naponom od 1.000 V do 15.000 V. 
Svjetlost nastaje kada se ti elektroni sudaraju s 
atomima u gornjim slojevima atmosfere, obično 
na visinama od 80 do 150 km. U svjetlu dominira 
emisija atomskog kiseonika – zelenkasta linija na 
557,7 nm i (naročito kod elektrona niže energije i 
na većim visinama) tamnocrvena linija na 630,0 
nm. Zastupljene su i mnoge druge spektralne 
linije, naročito one molekulskog azota, i one se 
pale i gase mnogo brže otkrivajući pravi dina-
mički karakter aurora.

Mehanizam nastanka aurore

Tokom historije ljudi su govorili o zvukovima po-
larne svjetlosti – pucketanju, šištanju, zujanju ili 
zviždanju. Danski istraživač Knud Rasmussen ih 
je indirektno spomenuo 1932. godine, govoreći 
o narodnim običajima grenlandskih Eskima, kao 
i kanadski antropolog Ernest Hawkes 1916. godi-
ne. Kornelije Tacit, historičar starog Rima, pisao je 
kako su ljudi sa sjevera tvrdili kako čuju te zvuko-
ve. Danas još uvijek pristižu izvještaji o zvukovi-
ma polarne svjetlosti, no niko ih dosad nije uspio 
snimiti.

Zvukovi aurore

Aurora je opažena i na Jupiteru i Saturnu, plane-
tama čija su magnetska polja mnogo snažnija od 
Zemljinog. Pokreće ih, kao i na Zemlji, Sunčev vje-
tar. Jupiterovi mjeseci, posebno Lo (treći Jupiterov 
mjesec), također uzrokuju snažne aurore koje se 
javljaju zbog električnih struja duž silnica magnet-
skog polja između rotirajuće planete i mjeseca koji 
kruži oko njega. Lo (koji ima aktivni vulkanizam i jo-
nosferu) je posebno snažan izvor aurore, njegove 
struje emituju i radiotalase otkrivene 1955. godine. 
Nedavno je polarna svjetlost otkrivena i na Marsu, 
a zbog nedostatka jakog magnetskog polja, ranije 
se vjerovalo kako je to nemoguće.

Aurore na drugim planetama

Naslovnica 

Aida Mujčin, 

 "Vedro nebo"

POETSKI KUTAK
Onima koji vole petak

Petkom se svaki student budi
Mrvicu sretniji nego drugim danima.

Kad dječaci i ljudi pogleda koji već uveliko stare izlaze iz džamije,
Ja pakujem stvari i svako malo gledam na sat,

A vrijeme kao da petkom ne prolazi
I kao da je taj dan od ostalih dana duži,
al’ radost me svake minute čvrsto drži,

Jer srce zna da uskoro kući odlazi.  

Moj kofer i ja se vučemo po mokrom trotoaru Ilidže,
Pa onda u tramvaju pričamo jedno s drugim

Naslonjeni na pljesnive stubove 
Na koje se barem jednom svaki student naslonio

I na sekundu sklopio oči
Umorne od Sarajeva.  

Uvijek prerano stignem na stanicu
I posmatram druge ljude kako žure,

Svako svojim radostima,
I uzme me neka tuga,

Jer se sjetim onih koji sjede u svoja četiri zida
I nemaju kuda, nemaju druga. 

Smireno se zahvalim Bogu,
Jer imam svoje selo

Majku i babu na kućnom pragu
I toplinu kuće,

Koja petkom zna da dolazim
Pa me grli 

I od zime čuva
Brišući teške momente iz studentskog doma

Kojih ima u meni
Nebrojeno mnogo. 

I onda, neopisivo brzo,
Teška nedjelja dođe

Pa ponovo kofer spremam
I tugujem

I kao da nikad nije ni bio petak
Ja s koferom drugujem

U starim tramvajima šeher Sarajeva.

Nedžma Latić


